КОМИ РЕСПУБЛИКАСА ЮРАЛЫСЬЛӦН
ИНДӦД
«Уна патераа керкаясӧн веськӧдлӧм серти удж лицензируйтан Коми Республикаса лицензия комиссия йылысь» Коми Республикаса Юралысьлӧн 2015 во урасьӧм тӧлысь 6 лунся 17 №-а Индӧдӧ вежсьӧмъяс пыртӧм йылысь
Шуа:
1. Пыртны «Уна патераа керкаясӧн веськӧдлӧм серти удж лицензируйтан Коми Республикаса лицензия комиссия йылысь» Коми Республикаса Юралысьлӧн 2015 во урасьӧм тӧлысь 6 лунся 17 №-а Индӧдӧ татшӧм вежсьӧмъяс:
1) 3 пунктын «Коми Республикаса оланін да коммунальнӧй овмӧс комитетӧс» кывъяс вежны «Коми Республикаса стрӧитчан, оланін да техническӧй дӧзьӧр (контроль) службаӧс» кывъясӧн;
2) Уна патераа керкаясӧн веськӧдлӧм серти удж лицензируйтан Коми Республикаса лицензия комиссиялӧн тэчас, кутшӧмӧс вынсьӧдӧма Индӧдӧн (1 №-а содтӧд), гижны 1 №-а содтӧд серти;
3) Уна патераа керкаясӧн веськӧдлӧм серти удж лицензируйтан Коми Республикаса лицензия комиссия йылысь положение, мый вынсьӧдӧма Индӧдӧн (2 №-а содтӧд), гижны 2 №-а содтӧд серти.
2. Тайӧ Индӧдыс вынсялӧ сійӧс официальнӧя йӧзӧдан лунсянь.
Коми Республикаса Юралысь                                                            С. Гапликов                                     

Уна патераа керкаясӧн веськӧдлӧм серти удж лицензируйтан 
Коми Республикаса лицензия комиссия йылысь
ПОЛОЖЕНИЕ
1. Панас
1. Тайӧ Уна патераа керкаясӧн веськӧдлӧм серти удж лицензируйтан Коми Республикаса лицензия комиссия йылысь положениеыс (водзӧ – Положение) индӧ Коми Республикаын уна патераа керкаясӧн веськӧдлӧм серти удж лицензируйтан Коми Республикаса лицензия комиссиялысь уджмогъяссӧ, уджъяссӧ, удж збыльмӧдан пӧрадоксӧ (водзӧ – Лицензия комиссия).
2. Лицензия комиссия аслас уджын подуласьӧ Россия Федерацияса Конституция, федеральнӧй оланпасъяс, Россия Федерацияса Президентлӧн индӧдъяс да тшӧктӧмъяс, Россия Федерацияса Веськӧдлан котырлӧн шуӧмъяс да тшӧктӧмъяс, Коми Республикалӧн ведомствоса нормативнӧй актъяс, нормативнӧй инӧда актъяс, тайӧ Положение вылӧ.
2. Лицензия комиссиялӧн медшӧр уджмогъяс
3. Лицензия комиссиялӧн медшӧр уджмогъясыс:
а) примитны лицензия сетӧм йылысь либӧ лицензия сетӧмын ӧткажитӧм йылысь помшуӧм;
б) примитны квалификация экзамен;
в) пырӧдчыны лицензионнӧй контроль серти мероприятиеясӧ;
г) примитны лицензия дугӧдӧм йылысь заявлениеӧн ёрдӧ шыӧдчӧм йылысь помшуӧм.
3. Лицензия комиссиялӧн шӧр уджъяс
4. Лицензия комиссия сы могысь, медым пӧртны олӧмӧ сы водзын сулалысь могъяс, вӧчӧ татшӧм удж:
а) видлалӧ оланін бӧрся канму дӧзьӧр збыльмӧдӧм вылӧ уполномочитӧм  Коми Республикаса олӧмӧ пӧртысь власьт органӧн Коми Республикаса лицензия комиссиялы дасьтӧм материалъяссӧ (водзӧ – уполномочитӧм орган) сы могысь, медым примитны уна патераа керкаясӧн веськӧдлӧм серти предпринимательскӧй удж збыльмӧдӧм вылӧ лицензия сетӧм йылысь (лицензия сетӧмын ӧткажитӧм йылысь) помшуӧм (водзӧ – лицензия);
б) примитӧ квалификация экзамен да ыстӧ уполномочитӧм органӧ татшӧм экзаменлысь сёрнигижӧдсӧ;
в) пырӧдчӧ лицензионнӧй контроль серти мероприятиеясӧ, кутшӧмъясӧс нуӧдӧ уполномочитӧм орган лицензия шедӧдысь серти;
г) видлалӧ-туялӧ уна патераа керкаяс йылысь тӧдмӧгъяссӧ Коми Республикаса лицензия реестрысь киритӧм йылысь уполномочитӧм органлысь помшуӧм, сы лыдын лицензия дугӧдӧм вылӧ помкаяс аддзӧм да видлалӧм могысь;
д) примитӧ лицензия дугӧдӧм йылысь заявлениеӧн ёрдӧ шыӧдчӧм йылысь помшуӧм;
е) ӧтвывтӧ да видлалӧ-туялӧ лицензируйтан опыт, лицензируйтан юалӧмъяс серти ёрд практикасӧ, дасьтӧ лицензируйтан тэчас бурмӧдӧм серти вӧзйӧмъяс;
ж) ӧтвылысь уджалӧ уна патераа керкаясӧн веськӧдлӧм серти предпринимательскӧй удж лицензируйтан юалӧмъяс серти уполномочитӧм органкӧд да Коми Республикаса мукӧд канму власьт органкӧд да Коми Республикаын меставывса асвеськӧдлан органъяскӧд;
з) восьтӧ Лицензия комиссиялӧн удж йылысь юӧр, сы лыдын видлалӧм вылӧ примитӧм документъяс да примитӧм помшуӧмъяс йылысь, «Ӧтуввез» юӧртан да телекоммуникационнӧй везйын уполномочитӧм органлӧн официальнӧй сайт вылын лӧсялана юӧр йӧзӧдӧмӧн;
и) кутчысьӧ юӧрӧн уджалігӧн йӧзӧдтӧмлун, мый лоӧ шыӧдчысьяслӧн да мукӧд колана йӧзлӧн коммерческӧй гусяторйӧн;
к) корӧ пырӧдчыны Лицензия комиссиялӧн чукӧртчылӧмъясӧ лицензия шедӧдысьӧс, лицензиатӧс, экспертъясӧс, уполномочитӧм органӧс да Коми Республикаса мукӧд канму власьт органӧс, Коми Республикаын меставывса асвеськӧдлан органъясӧс петкӧдлысьясӧс да мукӧд колана йӧзӧс.
4. Лицензия комиссиялӧн тэчас
5. Лицензия комиссияӧ пырысьӧн вермӧ лоны сӧмын торъя морт. Лицензия комиссияӧ пырӧны петкӧдлысьяс:
а) асшӧра веськӧдлысь организацияясысь, ӧтйӧза ӧтувъясысь, кодъяс уджалӧны оланін да коммунальнӧй овмӧс юкӧнын, мукӧд абу коммерческӧй организацияясысь, кутшӧмъяс збыльмӧдӧны йӧзкотырын оланін бӧрся контроль;
б) уполномочитӧм органысь;
в) «Коми Республикаса муниципальнӧй юкӧнъяслӧн сӧвет» ассоциацияса олӧмӧ пӧртысь дирекцияысь;
г) Коми Республикаса мукӧд канму власьт органысь.
6. Лицензия комиссиялысь тэчассӧ лӧсьӧдӧны Коми Республикаса Юралысьлӧн помшуӧмӧн да сэтчӧ пыртӧны Лицензия комиссияӧн веськӧдлысьӧс, Лицензия комиссияӧн веськӧдлысьӧс вежысьӧс, Лицензия комиссияса секретарӧс да сэтчӧ пырысьясӧс.
7. Лицензия комиссиясӧ котыртӧны 3 (куим) во кежлӧ. Индӧм кадколаст помасьӧм бӧрын лӧсьӧдӧны Лицензия комиссиялысь выль тэчас, та дырйи колӧ могмӧдны сылысь дугдывтӧг уджалӧмсӧ.
5. Лицензия комиссиясӧ пырысьяслӧн уджмогъяс
8. Лицензия комиссияӧн веськӧдлысь:
а) юрнуӧдӧ Лицензия комиссиялӧн уджӧн;
б) вынсьӧдӧ Лицензия комиссиялӧн чукӧртчылӧмъяслысь сёрнитанторсӧ да найӧс нуӧдан кадпассӧ;
в) веськӧдлӧ Лицензия комиссиялӧн чукӧртчылӧмъяс вылын;
г) кырымалӧ Лицензия комиссиялӧн чукӧртчылӧмлысь сёрнигижӧдъяссӧ;
д) аслас компетенцияын вӧчӧ мукӧд удж, кутшӧмӧс веськӧдӧма Лицензия комиссиялысь могъяс олӧмӧ пӧртӧм вылӧ.
9. Сэк, кор Лицензия комиссиялӧн чукӧртчылӧм вылын Лицензия комиссияӧн веськӧдлысьысь абу, сылысь уджсӧ вӧчӧ Лицензия комиссияӧн веськӧдлысьӧс вежысь. Сэк, кор чукӧртчылӧм вылын Лицензия комиссияса веськӧдлысьыс да сійӧс вежысьыс абуӧсь, веськӧдлысьлысь могъяссӧ сетӧны Лицензия комиссияӧ пырысьлы, кодӧс бӧрйӧма Лицензия комиссияӧ пырысьяслӧн чукӧртчылӧм вылӧ локтысьяслӧн лыдысь унджык гӧлӧсӧн.
10. Лицензия комиссияӧ пырысьяслы быть колӧ:
а) ас кадӧ тӧдмасьны Лицензия комиссияса чукӧртчылӧмлӧн материалъясӧн;
б) лоны Лицензия комиссиялӧн чукӧртчылӧмъяс вылын;
в) кутчысьны видлалан юалӧмъяс серти сёрнитігӧн да помшуӧмъяс примитігӧн пӧрадокӧ да этическӧй нормаясӧ;
г) подулалӧмӧн висьтавны ассьыныс позициясӧ, вӧчны сетӧм материалъяс серти подулалӧм пасйӧдъяс да (либӧ) содтӧдъяс (эмӧсь кӧ найӧ);
д) коланлун дырйи ыстыны Лицензия комиссиялӧн чукӧртчылӧм вылын сёрнитчанторйӧн юалӧмъяс серти ассьыныс видзӧдлассӧ гижӧмӧн.
11. Лицензия комиссияӧ пырысьяс вермӧны:
а) босьтны Лицензия комиссиялӧн удж йылысь юӧр;
б) тайӧ Положениеӧн индӧм пӧрадок серти пыртны Лицензия комиссияса чукӧртчылӧмъяслӧн сёрнитанторъяс серти юалӧмъяс;
в) корны чукӧртны Лицензия комиссиялысь чукӧртчылӧм;
г) збыльмӧдны мукӧд инӧд, кутшӧмъясӧс пасйӧма Россия Федерацияса оланпастэчасӧн да тайӧ Положениеӧн.
12. Лицензия комиссияӧ пырысьяс оз вермыны вӧдитчыны асланыс положениеӧн да Лицензия комиссиялӧн чукӧртчылігӧн босьтӧм юӧрӧн асланыс кӧсйӧм серти, а сідзжӧ лэдзны наӧн вӧдитчыны мукӧд йӧзлы асланыс кӧсйӧм серти.
13. Лицензия комиссияӧ пырысьӧн лыддьысьӧмысь дон оз мынтыны.
6. Лицензия комиссиялысь уджсӧ
котыртӧмӧн могмӧдӧм
14. Лицензия комиссиялысь уджсӧ котыртӧмӧн могмӧдӧ Лицензия комиссияса секретар.
15. Лицензия комиссияса секретар аслас компетенцияын:
а) пырӧдчӧ Лицензия комиссиялӧн чукӧртчылӧмъяслысь календарнӧй план дасьтӧмӧ да вынсьӧдӧмӧ;
б) ладмӧдӧ Лицензия комиссияӧн веськӧдлыськӧд Лицензия комиссиялысь чукӧртчылӧм нуӧдан кадпассӧ;
в) индӧ Лицензия комиссиялӧн чукӧртчылӧмлысь сёрнитанторсӧ да сӧгласуйтӧ сійӧс Лицензия комиссияӧн веськӧдлыськӧд;
г) юӧртӧ Лицензия комиссияӧ пырысьяслы да колана йӧзлы Лицензия комиссиялӧн чукӧртчылан кадпас, ин да сёрнитантор йылысь;
д) котыртӧ документъяс водзвыв видлалӧм да Лицензия комиссиялӧн чукӧртчылан лунся сёрнитанторлӧн юалӧмъяс серти материалъяс дасьтӧм серти удж;
е) коланлун дырйи корӧ Лицензия комиссиялӧн чукӧртчылӧм вылӧ экспертъясӧс;
ж) ыстӧ Лицензия комиссияӧ пырысьяслы да мукӧд колана йӧзлы  Лицензия комиссиялӧн чукӧртчылан лунся сёрнитанторлӧн юалӧмъяс серти материалъяссӧ да гӧлӧсуйтӧм вылӧ бюллетеньяссӧ;
з) юӧртӧ Лицензия комиссияӧ пырысьяслы да мукӧд колана йӧзлы  Лицензия комиссияӧн примитӧм помшуӧмъяс йылысь;
и) юӧртӧ сёрнитанторлӧн юалӧмъяс серти Лицензия комиссиялӧн чукӧртчылӧм вылын материалъяссӧ;
к) оформитӧ Лицензия комиссиялӧн чукӧртчылӧмъяслысь сёрнигижӧдъяссӧ да наысь выпискаяссӧ;
л) видзӧ да сетӧ архивӧ Лицензия комиссиялӧн чукӧртчылӧмъяслысь сёрнигижӧдъяссӧ, Лицензия комиссияӧ пырысьяслысь личнӧй делӧяссӧ да мукӧд материалсӧ;
м) збыльмӧдӧ мукӧд уджмог, мый колӧ Лицензия комиссиялысь удж могмӧдӧм вылӧ.
7. Лицензия комиссиялысь удж котыртан пӧрадок
16. Лицензия комиссиялысь чукӧртчылӧмъяссӧ нуӧдӧны очнӧя коланлун дырйи, но тӧлысьнас кыкысь оз гежӧдджыка.
17. Лицензия комиссиялысь чукӧртчылӧмъяс нуӧдӧм вылӧ кворумыс лоӧ Лицензия комиссияӧ пырысьяс лыдысь ½ (ӧти мӧд пайысь) унджык.
18. Лицензия комиссиялӧн чукӧртчылӧм вылын кӧ кворумыс абу, Лицензия комиссиялӧн чукӧртчылӧм вылын веськӧдлысь примитӧ мӧд кадпас вылӧ чукӧртчылӧм вуджӧдӧм йылысь помшуӧм, мый пасйӧны сёрнигижӧдын, кутшӧмӧс лӧсьӧдӧны тайӧ Положениелӧн 22 да 23 пунктъяс серти.
19. Лицензия комиссиялӧн чукӧртчылӧмъясыс восьсаӧсь. Лицензия комиссиялӧн чукӧртчылӧм вылӧ вермӧны локны йӧз, кодъяс оз лоны Лицензия комиссияӧ пырысьясӧн.
20. Лицензия комиссияӧ пырысьяслы да мукӧд колана йӧзлы юӧртӧны чукӧртчылӧм нуӧдан ин, кадпас да кад йылысь чукӧртчылӧм нуӧдан лунсянь 7 (сизим) уджалан лунысь оз сёрджык. Уведомлениесӧ ыстӧны быд сикас ногӧн, мый сетӧ позянлун збыльысь тӧдмавны мортӧн, кодлы сійӧс ыстӧма, уведомление босьтӧм йылысь, сы лыдын факсимильнӧй йитӧдӧн, телефонограмма либӧ электроннӧй пошта пыр.
21. Ассьыс удж могмӧдӧм вылӧ Лицензия комиссия вермӧ дасьтыны да вынсьӧдны Лицензия комиссиялысь уджаланарт.
22. Лицензия комиссиялӧн чукӧртчылӧмлысь сёрнигижӧдсӧ лӧсьӧдӧны Лицензия комиссиялысь чукӧртчылӧм нуӧдан лунсянь 2 (кык) уджалан лунысь оз сёрджык. Лицензия комиссиялӧн чукӧртчылӧмлысь сёрнигижӧдсӧ кырымалӧ Лицензия комиссиялӧн чукӧртчылӧм вылын веськӧдлысь. Лицензия комиссиялӧн чукӧртчылӧмлысь сёрнигижӧдсӧ Лицензия комиссиялысь чукӧртчылӧм нуӧдан лунсянь 3 (куим) уджалан лунысь оз дырджык кадколастӧ колӧ йӧзӧдны «Ӧтуввез» юӧртан да телекоммуникация везйын уполномочитӧм органлӧн официальнӧй сайт вылын. Лицензия комиссиялӧн чукӧртчылӧмлысь сёрнигижӧд копиясӧ Лицензия комиссиялысь чукӧртчылӧм нуӧдан лунсянь 2 (кык) уджалан лунысь оз дырджык кадколастӧ колӧ ыстыны уполномочитӧм органӧ.
23. Лицензия комиссиялӧн чукӧртчылан сёрнигижӧдын индӧны: 
а) Лицензия комиссиялысь чукӧртчылӧм нуӧдан кадпас, ин да кад;
б) Лицензия комиссияӧ пырысьяслысь ӧтувъя лыдсӧ да персональнӧй составсӧ да Лицензия комиссиялӧн чукӧртчылӧмын участвуйтысь мукӧд йӧзӧс;
в) Лицензия комиссиялӧн чукӧртчылӧмлысь сёрнитантор;
г) федеральнӧй оланпасъяс, Россия Федерацияса мукӧд нормативнӧй инӧда акт, Коми Республикаса оланпасъяс, Коми Республикаса мукӧд нормативнӧй инӧда акт да Лицензия комиссиялӧн пытшкӧсса документъяс вылӧ ссылкаяс, кутшӧмъяс вылӧ подуласис Лицензия комиссия помшуӧмъяс примитігӧн;
д) Лицензия комиссияса чукӧртчылӧмлӧн сёрнитантор видлалӧм серти юалӧмъяс серти кывкӧртӧдъяс (тайӧ Пӧрадоклӧн 18 пунктын индӧм случайын – чукӧртчылӧмсӧ мӧд кадпас вылӧ вуджӧдӧм йылысь Лицензия комиссиялӧн чукӧртчылӧм вылын веськӧдлысьӧн примитӧм помшуӧм).
24. Лицензия комиссияса чукӧртчылӧмлысь сёрнигижӧдӧ колӧ пыртны Лицензия комиссияӧн примитӧм помшуӧмъяс да на серти гӧлӧсуйтӧмлысь бӧртасъяс.
25. Лицензия комиссия примитӧ чукӧртчылӧмлӧн сёрнитантор серти юалӧмъяс серти помшуӧмъяссӧ восьсӧн гӧлӧсуйтӧмӧн.
26. Сёрнитанторлӧн юалӧмъяс серти гӧлӧсуйтӧмсӧ нуӧдӧны бюллетеньясӧн вӧдитчӧмӧн. Бюллетеньяссӧ гижӧны Лицензия комиссияӧ пырысьяс веськыда Лицензия комиссиялӧн чукӧртчылӧм дырйи да сетӧны Лицензия комиссияса секретарлы дзик пыр лоӧм гӧлӧсуйтӧм бӧрын.
Гӧлӧсуйтігӧн Лицензия комиссияӧ быд пырысьлӧн эм ӧти гӧлӧс.
Гӧлӧсуйтігӧн гӧлӧсъяссӧ лыддьӧ Лицензия комиссияса секретар гӧлӧсуйтӧм вылӧ петкӧдӧм быд юалӧм серти торйӧн.
27. Лицензия комиссияса чукӧртчылӧмлӧн сёрнитантор серти быд юалӧм серти гӧлӧсуйтӧм вылӧ бюллетеньясын Лицензия комиссияӧ пырысьлы быть колӧ бӧрйыны гӧлӧсуйтан татшӧм вариантъясысь 1 (ӧтиӧс): «та вӧсна», «паныд», «кутчыси».
Лицензия комиссияӧ пырысь пасйӧ сылӧн помшуӧмлы лӧсялысь гӧлӧсуйтан вариант. Гӧлӧсуйтӧм вылӧ бюллетеньсӧ быть колӧ кырымавны Лицензия комиссияӧ пырысьӧн сылысь кырымпассӧ гӧгӧрвоӧдӧмӧн.
28. Гӧлӧсуйтӧм вылӧ гижӧм бюллетень дорӧ Лицензия комиссияӧ пырысь вермӧ содтыны юалӧм серти ассьыс гижӧда видзӧдлассӧ, кутшӧм серти нуӧдсис гӧлӧсуйтӧмыс.
29. Помшуӧмсӧ лыддьӧны примитӧмаӧн сэк, кор сы вӧсна гӧлӧсуйтіс чукӧртчылӧм вылӧ воӧм Лицензия комиссияӧ пырысьяс лыдысь Лицензия комиссияӧ пырысьяслӧн джынсьыс унджыкыс. Гӧлӧсуйтігӧн Лицензия комиссияӧ быд пырысьлӧн эм ӧти гӧлӧс.
Сэк, кор гӧлӧс лыдыс ӧткодь, Лицензия комиссиялӧн чукӧртчылӧм вылын веськӧдлысьлӧн гӧлӧсыс лоӧ вынаӧн.
30. Лицензия комиссияӧ пырысьяс вермӧны гижӧмӧн юӧртны «Торъя видзӧдлас», мый торъялӧ гӧлӧсуйтӧмлӧн бӧртасъясысь. Тайӧ колӧ пасйыны сёрнигижӧдӧ, а лӧсялана документсӧ содтӧны чукӧртчылӧмлӧн материалъяс дорӧ.
8. Лицензия комиссияӧн лицензия сетӧм йылысь либӧ лицензия сетӧмын ӧткажитӧм йылысь помшуӧм примитан пӧрадок
31. Лицензия сетӧм йылысь либӧ лицензия сетӧмын ӧткажитӧм йылысь уполномочитӧм органсянь воӧм подулалӧм вӧзйӧм подув вылын Лицензия комиссия примитӧ лицензия сетӧм йылысь либӧ лицензия сетӧмын ӧткажитӧм йылысь помшуӧм.
32. Лицензия комиссияӧн лицензия сетӧм йылысь либӧ лицензия сетӧмын ӧткажитӧм йылысь помшуӧм примитӧм вылӧ вӧзъяна кадколаст – уполномочитӧм органсянь подулалӧм вӧзйӧм босьтан лунсянь 10 (дас) уджалан лун.
Помшуӧмсӧ ыстӧны уполномочитӧм органӧ ӧти уджалан лунысь оз сёрджык, мый мунӧ лӧсялана помшуӧм примитан лун бӧрын.
33. Лицензия сетӧм йылысь Лицензия комиссиялӧн помшуӧмыс лоӧ уполномочитӧм органлы лицензия сетан подулӧн.
34. Лицензия сетӧмын ӧткажитӧм йылысь Лицензия комиссиялысь помшуӧмсӧ позьӧ обжалуйтны ёрдын оланпастэчасын индӧм пӧрадок серти.
9. Лицензия комиссияӧн квалификация экзамен 
примитан пӧрадок 
35. Квалификация экзамен примитӧмсӧ котыртӧны 2014 во ӧшым тӧлысь 5 лунся 789/пр №-а Россияса стрӧитчан министерстволӧн тшӧктӧдын индӧм корӧмъяс серти.
36. Квалификация экзамен нуӧдан кывкӧртӧдъяс серти сійӧс нуӧдӧм бӧрын 3 (куим) уджалан лунысь оз сёрджык Лицензия комиссия лӧсьӧдӧ да кырымалӧ квалификация экзаменлысь сёрнигижӧд. Сёрнигижӧдсӧ колӧ ыстыны уполномочитӧм органӧ уджалан лунысь оз сёрджык, мый мунӧ сійӧс кырымалан лун бӧрын.
37. Квалификация экзамен нуӧдан графиксӧ вынсьӧдӧны Лицензия комиссиялӧн помшуӧмӧн да колӧ публикуйтны Коми Республикаса йӧзӧс юӧртан официальнӧй печатнӧй средствоясын, кӧні публикуйтӧны Коми Республикаса актъяс, да йӧзӧдӧны «Ӧтуввез» юӧртан да телекоммуникация везйын уполномочитӧм органлӧн официальнӧй сайт вылын.
10.  Лицензия комиссияӧн лицензионнӧй контроль серти
мероприятиеясӧ пырӧдчан пӧрадок
38. Лицензионнӧй контроль серти мероприятиеясӧ пырӧны лицензия шедӧдысь да лицензиат серти документарнӧй, планӧвӧй да планысь ӧтдор ветлӧмӧн прӧверкаяс нуӧдӧм.
39. Лицензия шедӧдысь серти планысь ӧтдор ветлӧмӧн прӧверка нуӧдігӧн, а сідзжӧ лицензиат серти планӧвӧй да планысь ӧтдор ветлӧмӧн прӧверкаяс нуӧдігӧн Лицензия комиссияӧ пырысьяс асьныс вермӧны лоны найӧс нуӧдӧм дырйи.
11. Лицензия комиссияӧн ёрдӧ лицензия дугӧдӧм йылысь заявлениеӧн шыӧдчӧм йылысь помшуӧм примитан пӧрадок
40. Сэк, кор Коми Республикаса лицензия реестрысь киритӧны уна патераа керкаяс йылысь тӧдмӧгъяс, кӧні жыръяслӧн ӧтувъя площадьыс лоӧ уна патераа керкаясын жыръяслӧн ӧтувъя площадьысь дас вит да унджык прӧчент, кутшӧмъясӧн веськӧдлӧм серти уджсӧ лицензиат збыльмӧдӧ календарнӧй во чӧж, уполномочитӧм орган ыстӧ Лицензия комиссияӧ та йылысь уведомление индӧм лоӧмторъяс артман лунсянь 3 уджалан лун чӧжӧн.
41. Лицензия комиссия татшӧм уведомление босьтан лунсянь 10 (дас) уджалан лун чӧжӧн примитӧ ёрдӧ лицензия дугӧдӧм йылысь заявлениеӧн шыӧдчӧм йылысь помшуӧм.
42. Ёрдӧ лицензия дугӧдӧм йылысь заявлениеӧн шыӧдчӧм йылысь Лицензия комиссиялысь помшуӧм босьтан лун бӧрын унысь лунысь оз сёрджык уполномочитӧм орган заводитӧ дасьтыны ёрдӧ сетӧм вылӧ лицензия дугӧдӧм йылысь заявление да сы дорӧ колана документъяс. Индӧм документъяс дасьтӧмсӧ колӧ помавны индӧм помшуӧм босьтан лунсянь 7 (сизим) уджалан лун чӧжӧн.».

